
Uunga siunnersuut: Inuussutissarsiummik ingerlataqarneq pillugu Inatsisartut 

inatsisaat nr. xx, xx. xx 2012-imeersoq  

 

Kapitali 1 

Atuuffii 

 

  § 1.  Inatsit nioqqutissanik tuniniaanermi namminersorluni inuussutissarsiummik 

ingerlataqarnermut atuuppoq.  

  Imm. 2.  Inatsisartut inatsisaat kalaalimineerniarfinnit tuniniaanermut kiisalu kalaallit 

assarsorlutik kusarnartuliaannik sanalugaannillu ataasiaannartumik tunisinermut 

atuutinngilaq. 

 

Kapitali 2 

Aalajangersakkat nalinginnaasut 

 

  § 2.  Inuussutissarsiummik ingerlataqartut IIN-imi normu kiisalu piginnittup aqqa najugaalu 

allallugit pisiniartunut ersarissumut allagarsiissapput. 

  Imm. 2.  Nuisitsivimmi, saqqummersitsivimmi, timersortartut katerisimaarneranni 

niuffaffimmilu tuniniaanermi aaqqissuisoq kingusinnerpaamik aaqqissuussinerup 

ammarnerani inuussutissarsiummik ingerlataqartut aqqi, najugai aamma IIN-imi normua 

allallugit allattuiffiliorsimassaaq. Allattuiffik aaqqissuussinerup matoreernerata kingorna 

ukiuni marlunni paarineqassaaq aammalu nakkutilliinermut oqartussaasunut 

piumasarineqartillugu tunniunneqassaaq. Peqataasoq IIN-imi normumik peqarnissamik 

pisussaaffeqanngippat taamaallaat aqqa najugaalu allanneqassapput. 

 

  § 3.  Tupanik nioqqutissiat, imigassat 1,21 procentimik annertunermillu 

aalakoornartortaqartut, tipigissaatit aamma kusanarsaatit, imeruersaatit kiisalu sukkulaatinik 

sukkunillu nioqqutissiat tuniniaavinnit piffissami minnerpaamik qaammatini sisamani 

ataannartuni minnerpaamik sapaatip akunneranut ataasiarluni tuniniaaviusartuni taamaallaat 

tuniniarneqarsinnaapput.  

  Imm. 2.  Tamannalu ass: -nuisitsivinni, saqqummersitsivinni, timersortartut 

katerisimaarnerini niuffaffinnilu tuniniaanermut atatillugu- nioqqutissanik taakkuninnga 

tuniniaanermi atuutinngilaq. 

Kapitali 3 

Nakkutilliineq 

 

  §  4. §§ 2 – 3-imi aalajangersakkap naammassineqarsimanissaa Naalakkersuisut 

nakkutigissavaat, aammalu sukkulluunniit eqqartuussivimmi aalajangiisoqanngikkaluartoq 

kinaassutsimut uppernarsaammik sukumiisumik takutitsinikkut, inini, biilini ilaalu 

ilanngullugit nioqqutissanik tuniniaanermik ingerlatsiviusuni nakkutilliiniarlutik 

isersinnaatitaallutik. 

  Imm. 2.  Piginnittoq aamma inuit tassani sulisuusut, imm. 1 malillugu nakkutilliinerup 

ingerlanneqarnerani oqartussaasunut pisariaqartumik ilitsersuissapput ikiuutissallutillu. 

 

   

Kapitali 4 

Pineqaatissiisarnermut aalajangersakkat 

 

  § 5.  § 2, imm. 1-imik aamma 2-imik aamma § 3, imm. 1-imik unioqqutitsineq Kalaallit 

Nunaanni pinerluttulerinermut inatsimmi maleruagassat malillugit akiliisitsinikkut 

pineqaatissiinermik malitseqarsinnaavoq. 

  Imm. 2.  Pissutsit sukannernerusimappata imaluunniit uteqqittumik pisoqartillugu 

kaaviaartitassatut naatsorsuutigineqartumut imaluunniit pissarsiarineqartumut 

naapertuuttumik akileeqqusissuteqarluni pineqaatissiisoqarsinnaavoq. 

  Imm. 3.  Inatsisartut inatsisaanni akileeqqusissummik aalajangersaanissamik 

tunngavissiisoqarsimappat, Kalaallit Nunaanni pinerluttulerinermut inatsimmi maleruagassat 

malillugit inuit pisussaatitaasut pisinnaatitaasullu akileeqqusissuteqarnikkut 

pineqaatissinneqarsinnaapput.   

  Imm. 4.  Akileeqqusissutit inatsisartut inatsisaat malillugit aalajangersarneqartut Nunap 

Karsianut tutsinneqassapput. 

 

Kapitali 5 

Atuutsitsilernermut aamma ikaarsaarnermut aalajangersakkat 

 

  § 6.  Inatsisartut inatsisaat ulloq 1. januar 2013 atuutilerpoq. 

  Imm. 2.  Tamatuma peqatigisaanik Kalaallit Nunaanni inuussutissarsiummik ingerlataqarneq 

pillugu Inatsisartut inatsisaat nr. 12, 12. november 2001-imeersoq atorunnaarsinneqarpoq.  

   

 

 Namminersorlutik Oqartussat, ulloq Xx.yy 2012 

 

 

Kuupik V. Kleist  

 Siunnersuummut nassuiaatit 


 


Nassuiaatit nalinginnaasut 


 


1. Aallaqqaasiut  


 


Namminersorluni suliassaqarfimmi unammilleqatigiinnerup tunisassiorsinnaassutsillu 


siuarsarneqarnissaa siunnersuummi siunertarineqarpoq.  


Niuernermi najoqqutassanik nutaanik, nutaaliornermik tunngaveqartut 


ineriartortinneqarnissaannut inatsisissatut siunnersuut periarfissaqalersitsissaaq, taamaalilluni 


ilaatigut aallarniisut nioqqutissaatiminnik tunisinissaminnut pitsaanerusunik 


periarfissaqalissallutik. Killissaliussat nutaat eqaannerusut, atuisunut nuannaarutaasumik 


naggataatigullu tunisassiorsinnaassutsimut iluaqutaasussamik inuussutissarsiortut akornanni 


unammilleqatigiinnermik annertunerulersitseqataasinnaassapput.  


 


Taamaattumik siunnersuutigineqarpoq inuussutissarsiuteqarnermut inatsimmi maleruagassat 


nutarterneqassasut pisariillisarneqassallutillu. Oqariaaseq »niuerfik aalajangersimasumik 


inissisimaffeqartoq « inatsisip oqaasertaanni peerneqarpoq aammalu nioqqutissanut 


aalajangersimasunut ikittunut, suli piffissatigut sivisussusiliinissamik 


piumasaqaateqarnissamik pisariaqartitsiviusunut maleruagassamik ersarissumik 


taarserneqarluni.  


 


Siunnersuummi siunertaasoq alla tassaavoq, ingerlatseqatigiiffiit nunanit allaneersut 


immikkoortortaqarnissaat pillugu aalajangersakkat aammalu inuussutissarsiummik 


ingerlataqarnermut piumasaqaatit atuuttut naammassineqarsimanissaat innersuussutigalugit, 


suliffeqarfiit kalaallinit pigineqartut salliutinneqarnissaat pillugu aatsitassanut 


ikummatissanullu inatsimmi maleruagassanik saneqqutaariniarsarinissamik pitsaaliuinissaq. 


Apeqqut taanna UKA2011/34-ip aappassaanneerneqarnissaanut Inuussutissarsiornermut 


ataatsimiititaliap isumaliutissiissutaani sammineqarpoq. 


 


Atuisunik illersuinissaq qulakkeerniarlugu siunnersuutigineqarpoq, niuertoq suliffeqarfiup 


IIN-imi normua aamma piginnittup aqqa najugaalu ersarissumik allallugit tamatigut 


allagarsiussaqarsimasassasoq. Piginnittoq ingerlatseqatigiiffiusimappat, ingerlatseqatigiiffiup 


aqqa najugaalu allagarsiissutigineqassapput. Paasissutissat taakkua piumasarineqarpata 







 2 


pisisartumut tunniunneqassapput. Taamaalilluni pisisartoq naammagittaalliuteqassaguni 


tamatigut piginnittumut saaffiginnissinnaassaaq. Tuniniaasarfinni angallattakkani 


tuniniaanermut, toqqorsivimmit tuniniaanermut, niuffaffinni tuniniaanermut 


saqqummersitsinernut nuisitsinernullu atatillugu paasissutissanut maleruagassat 


sukannernerusut atuutsinneqalissasut siunnersuutigineqarpoq, taamaalilluni paasissutissat 


taaneqartut pisisartumut tunniunneqarnissaat pisussaaffiulissalluni. 


 


Inatsisit atuuttut malillugit nioqqutissat aallaviatigut taamaallaat niuerfinnit 


aalajangersimasumik sumiiffeqartunit, tassalu pisiniarfiugajuttumit, tuniniarneqarsinnaapput. 


Niuerfiit aalajangersimasumik sumiiffeqartut inuussutissarsiuteqarnermut inatsimmi 


»ataavartumik tuniniaasarfiit« nassuiaassutigaat 


 


Tuniniaanerup aallaaviatigut tuniniaasarfimmit aalajangersimasumik inissisimaffilimmit 


ingerlanneqartarnissaanik piumasaqaatip atorunnaarsinneqarnissaanik siunnersuuteqarnermi, 


aaqqissuussisarnerit arlallit nuannarineqartut, ullumikkut annertuumik ingerlanneqartareersut, 


inuussutissarsiuteqarnermut inatsimmi killissaliussat iluanni ingerlanneqarsinnaalissapput. 


Taamaalilluni inatsisissatut siunnersuummi, ilaatigut toqqorsivimmit tuniniaanerit, 


nioqqutissat assigiinngitsut niuerfinnit ”tuniniaasarfiit ataavartut” pillugit inatsimmi atuuttumi 


piumasaqaatinik naammassinninngitsut ajornarunnaarsinneqarnerisigut aallarnisaasarneq 


tapersersorneqassaaq. 


 


Aammattaaq ”home-parties”-inik taaneqartartut, tassalu nioqqutissanik aalajangersimasunik 


takutitsilluni tamatumalu kingorna tuniniaalluni aaqqissuussinerit, takutitsineq imaluunniit 


tuniniaaneq nammineq angerlarsimaffimmi inunnut aalajangersimasunut killeqartunut 


ingerlanneqarajuttut ammaanneqassapput. Tassunga assigusumik tuniniaaneq utoqqaat illuini, 


sullissivinni, suliffeqarfinni, timersortartut klubbiini assigisaannilu ingerlanneqarsinnaavoq. 


 


Nioqqutissat ulluinnarni atugassat maannakkutut tuniniaasarfinnit ataavartuunngitsunit 


tuniniarneqarsinnaassapput, ilanngullugit tuniniaasarfiit angallattakkat, taanna paasineqassaaq 


tassaasoq tuniniaasarfiit sumiiffimmit sumiiffimmut nooqattaartitassatut naatsorsuussaasut.  


 


Peqatigisaanik inuussutissarsiummik ingerlataqarneq pillugu inatsimmi nalinginnaasumik 


maleruagassat pisariillisarneqarput, pissutigalugu aalajangersakkat arlallit inatsisini allani 


immikkut maleruagassaqartinneqartut imaluunniit inuussutissarsiummik ingerlataqarneq 


pillugu inatsisip atuuffissariligaasa avataaniittut atorunnaarsinneqarlutik. 


 


Pingaartumik aatsitassarsiornermut suliassaqarfimmi inuussutissarsiornerup aammalu 


suliffissuit nutaat erngup nukinganik aallaaveqartumik ineriartortinneqarnerat ilutigalugu 


pisuni arlalinni immikkut ittumik ilisimasalinnik piffissami sivikitsumi suleqateqartarnissaq 


pisariaqartinneqartartussaavoq. Pisuni tamatumunnga immikkut ittunik 


maleruagassaqarfiunngitsuni ajornerpaamik pisoqarpat, inuussutissarsiummik ingerlataqarneq 

pillugu inatsimmi atuuttumi piumasaqaatitut aalajangersakkat suliassat taakkua 


suliarineqarsinnaannginnerat kingunerisussaavaa, pissutigalugu suliffeqarfiit taakkua Kalaallit 


Nunaanni immikkoortortaqarfimmik pilersitsiniarnermi aammalu Danmarkimi 


Inuussutissarsiornermut aamma Ingerlatseqatigiiffinnut aqutsisoqarfimmi 


nalunaarsortinniarnerani pisariaqanngitsumik ajornartorsiortinneqarsinnaammata.  


 


Tamatuma saniatigut inuussutissarsiummik ingerlataqarnermut inatsimmi maleruagassani 


atuuttuni piumasaqaataavoq, immikkoortortami aqutsisumik nammineerluni 


inuussutissarsiummik ingerlataqarnissamut piumasaqaatinik naammassinnittumik 


atuutsitsisoqalissasoq. Taamaattorli taanna pisut ilaanni taamaallaat ingerlatseqatigiiffimmut 


allakkanik nakkartitsisarfittut atuuttussaavoq, tamannalu Kalaallit Nunaanni 


aningaasaaliiumasoqalersitsiniarnermut suliffeqarfinnillu  nutaanik 


aallartitsisoqarumalersitsiniarnermut naleqqutinngilaq.  


 


Ingerlatseqatigiiffiup isumaqatigiissuteqarnikkut suliassanik ataasiaannartumik 


ingerlanneqartussanik suliaqarnissaanut, piffissamut ungasinnerusumut Kalaallit Nunaanni 


inuussutissarsiummik ingerlataqarnissamik siunertaqanngitsoq ilisimaarereeraluarlugu, 


Kalaallit Nunaanni ingerlatseqatigiiffimmik pilersitsinissaq periarfissatuarissappagu, tamanna 


inuussutissarsiortunut oqartussaasunullu naleqqutinngitsutut nalilerneqarpoq.  


 


Sassaalliisarfiit aamma neriniartarfiit immikkut maleruagassanik arlalinnik 


maleruassiorfioreerput, ilanngullugit ininik akuersisarneq, imigassamik nioqquteqarnissamik 


sassaallernissamillu akuersissuteqartarneq, nakkutilliineq ilaalu ilanngullugit. 


Inuussutissarsiutit allat soorlu aalisarneq, piniarneq, aatsitassarsiornermik ingerlataqarneq, 


erngup nukinganik atorluaaneq, ilaasunik angallassineq, taxaateqarneq, kukkunersiuisut 


suliffeqarfii aamma eqqartuussissuserisut ilaalu ilanngullugit, taamatuttaaq inatsisini 


immikkuulluarissuni maleruagassaqartinneqarput, taamaattumillu inuussutissarsiutinut 


taakkununnga nalinginnaasumik maleruagassioqqinnissaq pisariaqartinneqanngitsoq 


isumaqarfigineqarluni. 


 


2. Siunnersuutip immikkoortui pingaarnerit 


Siunnersuutip atuutilernerani inuussutissarsiummik ingerlataqarneq pillugu inatsimmi 


maleruagassat pisariinnerulissapput. 


 


Atuisunik illersuinissap eqqarsaatigineqarnissaa kiisalu akileraarutinik akiliuteqarnissamut 


tunngatillugu misissuinernik qulakkeerinernillu ingerlatsinissamut tunngatillugu 


nalunaarsuinissamik pisortat pisariaqartitsinerat inatsisini allani qularnaarunneqareerpoq.  


 


Atuuffii 


Siunnersuutip atuuffissaa siunissami taamaallaat ataasiakkaartunik tuniniaanermut 


atuuttussanngorlugu killilerneqarpoq.  







 4 


Inuussutissarsiummik ingerlataqarnermut inatsisip atuuffissaata, taamaallaat namminersorluni 


inuussutissarsiummik ingerlataqarnermi nioqqutissanik ataasiakkaartunik tuniniaanermut 


atuuttussanngorlugu siunnersuutigineqarnerani, inuussutissarsiummik ingerlataqarneq pillugu 


inatsisimmi aalajangersakkat arlallit pisariaarupput. Aalajangersakkat allat pisariaarupput, 


pissutigalugu pissutsit inatsisini allani maleruagassaqartinneqareermata. 


 


Inunnut tunngatillugu 


Inunnut namminermut tunngatillugu piumasaqaataagaluarpoq taakkua danskisut 


innuttaassuseqartuussasut imaluunniit atuuttumik Kalaallit Nunaanniinnissamut Kalaallillu 


Nunaanni sulinissamut akuersissummik peqassasut, kiisalu Kalaallit Nunaanni 


najugaqartuussasut. Internettikkut niuernissamik aammalu allatsitsinikkut tuniniaanissamik 


periarfissaqarnermi piumasaqaatit taamaattut isumaarupput.  


 


Taamatuttaaq piumasaqaataasimavoq inuinnaat IIN-imi nalunaarsorsimassasut. Piumasaqaat 


inuussutissarsiuteqarnermut inatsimmiittussaanngilaq, pissutigalugu piumasaqaat 


Inuussutissarsiummik Ingerlataqartunik Nalunaarsuiffik pillugu Inatsisartut 


inatsisaanneereermat.  


 


Inunnut pisussaatitaallutillu pisinnaatitaasunut tunngatillugu 


Inunnut namminermut tunngatillugu pisut assigalugit, ingerlatseqatigiiffiit aamma nunani 


allamiut ingerlatseqatigiiffiinut immikkoortortat Kalaallit Nunaanni inuussutissarsiummik 


ingerlataqarsinnaatitaanerat pillugu immikkut malerugassaqarnissaq pisariaqartinneqanngilaq. 


Tamatuminnga pisariaqartitsisoqassappat, tamanna inatsisini immikkut ittuni 


inuussutissarsiummut pineqartumut siunnerfeqarpiartumik maleruagassiinikkut pisariaqarpoq.  


 


Inuussutissarsiummik ingerlataqarneq pillugu inatsimmi ingerlatseqatigiiffinnut piumasaqaatit 


atuuttut taamatuttaaq ullutsinnut naleqqutinngillat aammalu pisut ilaanni Kalaallit Nunaannut 


aningaasaliiumasoqalersitsiniarnermi aammalu inuussutissarsiutinik nutaanik 


pilersitsiumalersitsiniarnermut akimmiffittut sunniussinnaallutik. Pingaartumik 


sanaartornermik sivikitsumik suliaqarnermut atatillugu, kisiannili aamma suliffeqarfiit 


Kalaallit Nunaanni aallartitsinissaat eqqarsaatigalugu. 


 


Niuerfik aalajangersimasumik sumiiffeqartoq 


Atuisunik illersuineq assersuutigalugu paasissutissiisussaatitaanikkut, 


peqqissimisinnaatitaanikkut aammalu maalaaruteqarsinnaatitaanikkut, ullumikkut inatsisini 


allani isumannaarneqareerpoq. Taamaattorli inuussutissarsiummik ingerlataqarneq pillugu 


inatsimmi tuniniaasup IIN-imi normua, aqqa najugaalu ersarissumik allallugit tamatigut 


allagartaliisarnissaq pillugu piumasaqaat aalajangersarneqassaaq. Taamaalillutik atuisut 


piginnittumut maalaaruteqassagunik saaffiginnissinnaassapput.  

Erseqqisaatigineqassaaq niuerfik aalajangersimasumik sumiiffeqartoq pillugu oqariaaseq 


suliffeqarfiit suussusaannut amerlanernut tunngatillugu inuussutissarsiummik ingerlataqarneq 


pillugu inatsimmi atorunnaarsinneqaraluartoq, inatsisini allani suli 


maleruagassaqarsinnaammat tuniniaanerit aalajangersimasut sumiiffimmi aalajangersimasumi 


pisinnaanissaannut killiliisunik.  


 


Nioqqutissat aalajangersimasut nakkutiginninnissaq peqqinnissarlu eqqarsaatigalugit 


pisariillisaanermi ilaatinneqanngillat. Tupanik nioqqutissianik imigassanik 1,21procentimik 


annertunermillu aalakoornartortalinnik, imeruersaatinik, tipigissaanik kusanarsaatinillu, 


kiisalu sukkulaatinik sukkunillu nioqqutissianik tuniniaaneq aamma siunissami taamaallaat 


tuniniaasarfinnit ataatsimut katillugu piffissami minnerpaamik qaammatinik sisamanik 


sivisussusilimmi minnerpaamik sapaatip akunnerani ataasiarluni tuniniaaviusartunit 


ingerlanneqarsinnaavoq.  


 


Saqqummersitsinerni, nuisitsinerni imaluunniit tuniniaasarfinni nioqqutissanik Inatsisartut 


inatsisaanni pineqartunut ilaasunik tuniniaanermi aaqqissuussisoq, inuussutissarsiummik 


ingerlataqartup aqqa najugaalu IIN-imi normua pigineqarsimappat ilanngullugu allallugit 


allattuiffimmik suliaqassaaq. Aaqqissuussisup allattuiffimmik peqarnissaq akisussaaffigaa. 


Piumasarineqarpat allattuiffik oqartussanut tunniunneqassaaq. 


 


Inuussutissarsiummik ingerlataqarneq pillugu inatsimmi niuerfimmik aalajangersimasumik 


sumiiffilimmik peqarnissamik piumasaqaatip atorunnaarsinneqarnerani, inatsisini allani 


oqariaatsimik allannguinissaq siunertarineqanngilaq. Sumiiffinni tuniniaavissatut 


aaqqissuussani ataavartussaanngitsuni tuniniaaneq taamaalilluni, atuisunut isumaqatigiissutit 


aalajangersimasut pillugit inatsimmi maleruagassani immikkut ittuni pineqartunut 


ilaatinneqaannassapput. 


  


Niuerfimmik aalajangersimasumik sumiiffilimmik peqanissamik piumasaqaat 


atorunnaarsinneqarmat, taamaalilluni nioqqutissat arlallit niuerfiup aalajangersimasumik 


sumiiffillip avataani tuniniarneqarsinnaasimasut agguaanneqartarnerat pillugu immikkut 


maleruagassaqarnissaq pissutissaqanngilaq. 


 


Akunnittarfiit aamma neriniartarfiit 


Akunnittarfik aamma neriniartarfik pissusissamisoortumik niuerfimmit aalajangersimasumik 


sumiiffilimmit pingaartumik ingerlanneqartarput. Suliassaqarfiit taakkua pillugit 


inuussutissarsiummik ingerlataqarneq pillugu inatsimmi immikkut maleruagassaqarnissaq 


pisariaqartinneqanngilaq.  


 


Sassaallertarfinnut atuuppoq, takkua imigassamik aalakoornartortalimmik 


nioqquteqarnissamut sassallernissamullu arkuersissummik peqassasut, taakkununngalu 


atasunik ilaatigut init akuerineqarnissaat, nakkutilliineq misissuisarnerlu pillugit arlalinnik 

atugassarititaasunik aalajangersaasoqartarpoq. Neriniartarfinnut tunngatillugu pingaartumik 


eqqiluisaarnerup aammalu nerisassat peqqinnartuunerisa misissorneqartarnerat inatsimmi 


allami isumagineqarpoq.  


 


Init akuersissuteqarfigineqartarnerat kiisalu nerisassat suliarineqartarnerisa 


uninngasuutigineqartarnerisalu nakkutigineqarnerat misissorneqartarnerilu, suliassaqarfinnut 


taakkununnga tunngatillugu naammattumik maleruagassaqartinneqarsorinarpoq. 


Tamatumunnga tunngatillugu maleruagassat inuussutissarsiummik ingerlataqarneq pillugu 


inatsimmiittussaanngillat. 


 


Akitsorterussinikkut tuniniaasartut aamma aningaasanik nalilinnik nioqquteqartut 


Maleruagassat nalinginnaasut kiisalu suliffeqarfiit aningaasaqarnermut tunngasunik 


ingerlataqartut pillugit inatsisit malinneqarnissaat eqqaassanngikkaanni, inuussutissarsiutinut 


taakkununnga immikkut maleruagassaqarnissaq pissutissaqanngitsutut isigineqarpoq. 


 


Inuussutissarsiummik ingerlataqarnissamut allagartaq 


Inuussutissarsiummik ingerlataqarnissamut allagartaqarnissamik piumasaqaat siunnersuummi 


matumani inaarutaasumik atorunnaarsinneqarpoq.  


 


Inuussutissarsiutinut immikkuullarissunut akuersissut imaluunniit akuersissuteqarneq, inatsit 


immikkoortumut tunngasoq malillugu tunniunneqartassappat pitsaanerussaaq, taamaalilluni 


atugassarititaasussat suliassaqarfimmut siunnerfeqartinneqassallutik. 


 


3. Pisortanut aningaasaqarnikkut allaffissornikkullu sunniutaasussat  


Inuussutissarsiummik ingerlataqarnissamut allagartaq siunnersuutip atuutilernerani 


atorunnaarsinneqartussaammat, inuussutissarsiummik ingerlataqarnissamut allagartamik 


tunniussinermut atatillugu allaffissornermi sipaaruteqartoqassaaq. Kisiannili suleriaaseq 


eqqarsaatigalugu paasineqarpoq ullumikkut inuussutissarsiummik ingerlataqarnissamut 


allagartanik qaqutiguinnaq tunniussisoqartartoq taamaattumillu allaffissornikkut 


sipaarutigineqavittussat annikitsuinnaassasut naatsorsuutigineqartariaqarpoq. 


  


4. Inuussutissarsiortunut il.il. aningaasaqarnikkut allaffissornikkullu sunniutaasussat  


Niuerfimmik aalajangersimasumik sumiiffilimmik peqanissamik piumasaqaatip 


atorunnaarsinneqarnerata kingunerisaanik nioqqutissat amerlanerusut toqqorsivinnit 


sivikitsumik tuniniaaviusunit, niuertarfeeqqanit, qamutinit assigisaannillu 


tuniniarneqarsinnaalissapput. Tamatuma aallarnisaasarneq kiisalu nutaaliorluni niuernermi 


aaqqissuussinerit siuarsartussaavai. Peqatigisaanik atuisunut iluaqutaasumik niuernermik 


ingerlatsisut akornanni unammilleqatigiinneq pitsanngorsarneqassaaq. 


 


Niuffaffinnut, nuisitsivinnut il.il. atatillugu sulianik ingerlatsinermi pisariillisaaneq 


inuussutissarsiortunut iluaqutaassasoq naatsorsuutigineqarpoq. 

5. Avatangiisinut, pinngortitamut aamma inuit peqqissusaannut sunniutaasussat 


siunnersuut avatangiisinut pinngortitamullu sunniuteqassagatinneqanngilaq. 


 


6. Innuttaasunut sunniutaasussat 


Siunnersuut innuttaasunut allaffissornikkut sunniuteqassagatinneqanngilaq.  


 


7. Sunniutaasussat allat annertuut 


Siunnersuut inuiaqatigiinnut politikkimut pingaaruteqartumik annertuumik sunniuteqarnissaa 


imaluunniit Naalagaaffeqatigiinnermi pissutsinik kalluaanissaa ilimagineqanngilaq. 


 


8. Oqartussanut aamma kattuffinnut il.il. tusarniaaneq 


Siunnersuut piffissami 1. juni 2012 – 15. juli 2012, Namminersorlutik Oqartussat 


tusarniaanermut nittartagaanniippoq aammalu toqqaannartumik makkununnga 


nassiunneqarluni: Greenland Business, Aatsitassanut Ikummatissanullu Pisortaqarfik, 


Deloitte, KMGB, A Revision, KANUKOKA, Kalaallit Nunaanni Atuisunut 


Sinnersuisooqatigiit, KNB, kommunini inuussutissarsiornermut ingerlatsiviit, Qeqqani 


Inuussutissarsiornermut siunnersuisooqatigiit, Sermersuumi Inuussutissarsiornermut 


siunnersuisooqatigiit, GA, NUSUKA, SIK, Grønlandsbanken, Bank Nordik, Kalaallit 


Nunaanni Rigsombuddi, Naalakkersuisut Siulittaasuata Naalakkersuisoqarfia 


(ingerlatseqatigiiffinnut allattoqarfik), Aningaasaqarnermut Naalakkersuisoqarfik, 


Ineqarnermut, Attaveqarnermut Angallannermullu Naalakkersuisoqarfik, Nunamut 


Namminermut, Avatangiisinut Pinngortitamullu Naalakkersuisoqarfik, Politiit. 


 


Makkunannga tusarniaanermut akissuteqaatit tiguneqarput: Aningaasaqarnermut 


Naalakkersuisoqarfik, Ineqarnermut, Attaveqarnermut Angallannermullu 


Naalakkersuisoqarfik, Naalakkersuisut Siulittaasuata Naalakkersuisoqarfia 


(ingerlatseqatigiiffinnut allattoqarfik), GA, SIK, Grønlandsbanken.  


 


Tulliuttuni tusarniaanermut akissuteqaatit aammalu allannguutissatut siunnersuutit avammut 


tusarniaanerup nalaani tiguneqartut sammineqarput. Oqaatigineqassaaq tusarniaanermut 


akissuteqaatit uingasumik allassimasut, pingaaruteqarnerinik naliliineq tunngavigalugu 


taamaallaat pingaarnersiorlugit issuarneqarmata. 


 


Naalakkersuisut Siulittaasuata Naalakkersuisoqarfiata inuussutissarsiuteqarnermut 


inatsimmi maleruagassat pisariillisarneqarnerat neriulluarnartutut isigaa. Taamaalilluni 


Naalakkersuisoqarfiup erseqqissaatigaa, inuiaqatigiinni suliffissanik pilersitsisoqarnissaa 


siuariartortitsisoqarnissaalu pineqartoq taamaattumillu ineriartornermut 


akimmisaartitsisussamik pisariaqanngitsunik suliniutinik pilersitsisoqannginnissaa 


pingaaruteqartoq. 

Ineqarnermut, Attaveqarnermut Angallannermullu Naalakkersuisoqarfik siunnersuummut 


oqaaseqaatissaqanngilaq, kisiannili uparuarlugu nassuiaatit ilaanni 


itisiliisoqarnerusariaqaraluartoq. Naalakkersuisoqarfik taamaalilluni isumaqarpoq 


isertortumik akunnermiliuttoqarluni suliffeqarfiit ingerlatsinerat qanoq annertutigisumik 


ajornartorsiutaanersoq erseqqinnerusumik itisilerneqartariaqaraluartoq.  


 


Inuussutissarsiuteqarnermut inatsisip iluarsaanneqarneranut siunertaasoq pingaaruteqartoq 


tassaavoq,  suliffeqarfittut kalaallinit pigineqartutut nassuiaassuteqarnissamut ”teknikkikkut” 


periarfissap, inuussutissarsiuteqarnermut inatsisip atuuttip ammaassimasaata peerneqarnissaa. 


Tassuuna siunnersuummi Inuussutissarsiornermut ataatsimiititaliap oqaluuserisassani 


immikkoortup UKA2011/34-ip ataani isumaliutissiissuteqarnermini kissaatigisimasaa 


naammassineqarpoq.  


 


Aningaasaqarnermut Naalakkersuisoqarfiup tusarniaanermut akissuteqaammini IIN-imut 


inatsimmut attuumassuteqarneranut tunngatillugu nassuiaatini nalinginnaasuni 


erseqqissaasoqarnissaanik pisariaqartitsineq uparuarpaa. Naalakkersuisoqarfiup aamma 


uparuarpaa § 3 imm. 1-imi allannguuteqartitsisoqartariaqaraluartoq. Naalakkersuisoqarfik 


isumaqarpoq aalajangersagaq imatut allanngortinneqartariaqaraluartoq ”imigassat 1,21 


procentimik aalakoornartortaqartut” aammalu aalajangersagaq 


annertusineqartariaqaraluartoq taamaalilluni killilersuinermi aamma ”tipigissaatit aamma 


kusanarsaatit” pineqartunut ilaatinneqalerlutik.  


 


Aningaasaqarnermut Naalakkersuisoqarfimmit oqaaseqaatit siunnersuummi 


allannguuteqartitsinikkut malinneqarput.  


 


Kalaallit Nunaanni Sulisitsisut Peqatigiiffiat (GA) aamma SIK ataatsimoorlutik 


tusarniaanermut akissuteqarput. GA/SIK isumaqarput inatsisip atuuffissaa siunnersuummi § 


1-imi ersarinngitsorujussuarmik nassuiarneqartoq. GA/SIK-ip tikkuarpaa suliffeqarfiit sorliit 


inatsisit allat malillugit akuersissuteqarfigineqarnissamik imaluunniit akuersissummik 


peqarnissamik pisariaqartitsiviunersut taamaalillutillu siunnersuummi pineqartunut 


ilaanngitsut pillugit killissat sumiinnersut erseqqissumik allassimanngitsoq. 


 


GA/SIK-ip oqaaseqaatai tusaatissatut tiguneqarput. Inuussutissarsiuteqarnermut inatsisip 


atuuffissaatut siunnersuutigineqartoq § 1-imi erseqqissarneqarpoq. 


Inuussutissarsiuteqarnermut inatsisip atuuttup paarlattuanik siunnersuutigineqarpoq, 


atuuffissaa nioqqutissanut ataasiakkaatut tuniniarneqartartunut killilerneqassasoq. 


Aalajangersakkap oqaaseqatigiiliornerata allanngortinneqarnera, danskit 


inuussutissarsiuteqarnermut inatsisaanni nutaami 2011-imeersumi aalajangersakkap 


taamaaqataata assigaa. 


 







 9 


GA/SIK-ip § 2 imm. 1-imut tunngatillugu oqaatigaat, suliffeqarfiit ilai IIN-imi 


nalunaarsuiffimmi nalunaarsorsimanissamik piumasaqaatini pineqartunut ilaannginnerat 


aalajangersakkap kigunerissagaa, Akileraartarnermut ingerlatsiviup akileraarutinik A-inik 


akiliisitsisinnaajunnaarneranik malitseqartumik. 


 


Tamanna eqqunngilaq. Aningaasarsianit akileraarutit aamma sulisoqarnermut akitsuutit 


akilersinneqartarneri pillugit Namminersorlutik Oqartussat nalunaarutaanni nr. 10, 20. 


september 2011-imeersumi, sulisitsisut tamarmik akileraartarnermut ingerlatsiviup 


Sulisitsisunut nalunaarsuiffianni nalunaarsorsimasunut ilanngunnissamik sakkortusisamik 


pisussaaffeqartut aalajangersarneqarpoq. 


Pisussaaffik taanna kimulluunniit aningaasarsianit akileraarutit pillugit Inatsisartut 


inatsisaanni § 76 malillugu unerartitsinissamut pisussaaffeqartumut atuuppoq. Aammattaaq 


nalunaarut malillugu suliffeqarfik, unerartitsinissamik pisussaaffeqartoq tamatuma siornatigut 


IIN-imi normumik tunineqareersimanngippat, akileraartarnermut ingerlatsiviup Sulisitsisunut 


nalunaarsuiffiani nalunaarsorsimasunut ilanngunnermi IIN-imi normumik tunineqartussaavoq.  


 


GA/SIK-p § 2 imm. 2-imut tunngatillugu oqaatigaat, aalajangersimasumik niuertarfiup 


sumiiffeqarnissaanik piumasaqaatip atorunnaarsinneqarnerani kikkulluunniit maani 


nunamiittut kisiannili aamma inuit avataaneersut containerinit tuniniaanernik imaluunniit 


tuniniaanissaq siunertaralugu katersortarfimmik attartornikkut ingerlatsisinnaanerat 


aarlerinartortaqartoq. 


 


Niuertarfiup aalajangersimasumik sumiiffeqarnissaanik piumasaqaatip 


atorunnaarsinneqarnerata, suliffeqarfiit arlallit ullumikkut pigineqartut 


ingerlasinnaajunnaarsinnaanerat kingunerissagaa ilimanarpoq. Suliffeqarfiit imaluunniit 


iniut containerinit tuniniaasartut qanorluunniit pisoqaraluarpat suliffeqarfinnit 


ingerlalluareersunit nioqqutissanik akikinnerungaatsiartunik tuniniaasinnaalissapput, 


taakkua annikinnerungaatsiartunik aningaasartuuteqartussaammata. 


 


Taamaattumik eqqorpoq, inatsisissatut siunnersuummut nassuiaatini arlalitsigut 


erseqqissarneqartutut, atuisunut tamanna iluaqutaassasoq, kisiannili paarlattuanik nunami 


maani piginnaanngorsaanerup, ilanngullugit suliffeqarfiit amerlassusaat aamma ilinniartut 


amerlassusaat, appariangaatsiarneranik kinguneqassalluni. Nunami maani innuttaasunut 


suliffissat ikilissasut ilimanaateqarpoq taamaalillunilu akileraarutinik akiliisussat 


ikilissallutik.[…]”. 


 


Oqaaseqaatit aalajangersakkap allannguuteqartinneqarnissaanik pissutissaqalersitsinngillat. 


Suliffeqarfiit amerlassusaasa aamma ilinniartut amerlassusaasa ikileriataarnerannik 


siunnersuut malitseqassasoq ilimagissallugu pissutissaqarsorineqanngilaq. Siunnersuummi 


siunertarpiaavoq aamma atuisunut iluaqutaasumik unammilleqatigiinnerup 


annertunerulersinnissaa.  

GA/SIK isumaqarput inuussutissarsiuteqarnermut inatsisip atuuttup 


allannguuteqartinneqarnissaa pisariaqanngitsoq aammalu isumaqaratik 


inuussutissarsiuteqarnermut inatsit Kalaallit Nunaanni aningaasaliiumalersitsiniarnissamik 


nutaanillu inuussutissarsiutinik pilerilersitsiniaanissamik kissaateqarnermut akimmiffiusoq. 


 


Inuussutissarsiuteqarnermut inatsit atuuttoq malillugu ingerlatseqatigiiffiup nunanit 


allameersup immikkoortortaa, immikkoortortami aqutsisumik inuussutissarsiummik 


ingerlataqarnissamut pisortatigoortumik piumasaqaatinik naammassinnissimasumik 


ikkussisoqaannartoq, suliffeqarfittut kalaallinit pigineqartutut isigineqartussaavoq.  


Inuussutissarsiornermut Ingerlatseqatigiiffinnullu aqutsisoqarfimmi ingerlatseqatigiiffiup 


nunanit allaneersup immikkoortortaanik nalunaarsuisarneq piffissamik atuiffiungaatsiartarpoq 


aammalu ilaatigut ingerlatseqatigiiffiup allakkiaasa qallunaatuunngorlugit 


nutserneqarnerannut aningaasartuuteqarfiusarluni. Taamaattumik naliliisoqarpoq 


nalunngereeraluarlugu Kalaallit Nunaanni piffissami sivisunerusumi inuussutissarsiummik 


ingerlataqarnissamik siunertaqanngitsut, ingerlatseqatigiiffiup nunanit allaneersup 


isumaqatigiissutini ataasiakkaani suliassanik suliaqarnissamut, Kalaallit Nunaanni 


immikkoortortamik pilersitsinissaq periarfissatuarissappagu, tamanna inuussutissarsiummik 


ingerlataqartunut aammalu oqartussaasunut naleqqutinngitsoq.  


 


Inuussutissarsiuteqarnermut inatsit atuuttoq ingerlatanut aatsitassanut ikummatissanullu 


inatsit malillugu akuersissummi pineqartunut ilaasunut atuutinngilaq. Aatsitassarsiornermut 


suliassaqarfimmi misilittakkat tassuunartaatigut assigiimmik neriulluarnartuupput. Sinerissap 


avataani misissuilluni qillerinerit annertoorujussuit, Kalaallit Nunaanni 2010-imi aamma 


2011-imi ingerlanneqartut, suliffeqarfinnit nunanit allaneersunit assigiinngitsunit 50-init 


immikkut ilisimasallit akuutinneqarput. Misissuilluni qillerinerit piffissami sivikitsuaqqami 


ingerlanneqartussaasimapput aammalu suliassat taamatut annertutigisut 


piviusunngortinneqarnissaannut taakkua allaffissornikkut pisariusumik ingerlatsinermik 


aammalu unammilleqatigiinnermut killilersuisunik maleruagassanik nanertuuteqannginnissaat 


qanoq pingaaruteqartigisoq takutinneqarpoq.  


 


Grønlandsbanken tunngaviusumik allannguutit Kalaallit Nunaanni inuussutissarsiummik 


ingerlataqarnissamik pisariinnerulersitsisussat neriulluarnartoqartippai. Kisiannili 


aningaaserivik isumaqarpoq inatsisissatut siunnersuummut tunngavilersuutaasoq 


inatsisissatut siunnersuummut saqqummiunneqartumut tulluutinngitsoq.  


 


Grønlandsbanken-ip tusarniaanermut akissuteqaataata  malitsigisaanik, maleruagassanik 


pisariillisaaneq kiisalu nunanit allanit aningaasaliinissanut allaffissornikkut pisariusumik 


ingerlatsinermi akimmiffiusut peerneqarnissaat inatsisip siunertarigaa, nassuiaatini 


nalinginnaasuni erseqqinnerusunngortinniarlugu nassuiaatit annertuumik allaqqinneqarput. 


Tamatuma saniatigut suliffeqarfik kalaallinit pigineqartoq piviusumik pineqanngikkaluartoq, 

taamaallaat immikkoortortami aqutsisussamik nalunaarsuinikkut suliffeqarfittut kalaallinik 


pigineqartutut nassuiaassuteqarnissamik teknikkikkut periarfissaasup peerneqarnissaa 


siunnersuummi siunnerfiuvoq.  


 


Grønlandsbanken-ip § 2 imm. 2-imut nassuiaatini aammalu nassuiaatini nalinginnaasuni 


assigiissaarisoqannginnera uparuarpaa. 


 


Uparuaaneq malinneqarpoq aammalu tamatuma kingorna nassuiaatit iluarsineqarlutik. 


 


Siunnersuummi aalajangersakkanut ataasiakkaanut nassuiaatit 


 


§ 1-imut 


 


Imm. 1-imut 


§ 1-imi inuussutissarsiuteqarnermut inatsisip atuuffissaatut siunnersuutigineqartoq 


taaneqarpoq. Maannakkutut inatsit namminersorluni inuussutissarsiummik ingerlataqarnermut 


inuussutissarsiornermut tunngasuusussamut atuuppoq. Suliffeqarfik inuussutissarsiornermut 


tunngasuusoq paasineqassaaq tassaasoq toqqaannartumik imaluunniit toqqaannanngitsumik 


aningaasaqarnikkut pissarsiaqarnissamik siunertaqartoq. »Pikuerniarfiit«, tassalu inuinnaat 


ilaannikkut namminneq pigisaminnik atornikunik tuniniaasarneri inatsisip atuuffissaanut 


ilaatinneqanngillat. 


 


Inuussutissarsiuteqarnermut inatsisip atuuttup paarlattuanik siunnersuutigineqarpoq, 


atuuffissaa nioqqutissanik ataasiakkaanik tuniniaanermut killilerneqassasoq. Taamaalilluni 


amerlasuukkaaraluni tuniniaaneq inatsisissatut siunnersuummi pineqartunut ilaanngilaq. 


Aammattaaq kiffartuussinernik tuniniaanerit, assersuutigalugu oqarasuaateqarnermi 


pisartagaqarneq, ilaatinneqanngillat. Tamatumunnga taarsiullugu siunnersuummi 


ataasiakkaanik tuniniaanerit suulluunniit pineqarput, apeqqutaanani tamanna 


tuniniaaviugallartunit imaluunniit aalajangersimasumik tuniniaasarfinnit ingerlanneqarnersoq, 


aammalu apeqqutaatinnagu pisiniarfimmit, pisiniarfeeqqamit imaluunniit qamutinit 


sumiiffimmit sumiiffimmut ingerlaartartunit tamanna ingerlanneqarnersoq. Aammalu 


niuffaffinnit, saqqummersitsivinnit, nuisitsivinnit  il.il. tuniniaanerit siunnersuutip 


atuuffissaani pineqartunut ilaapput. Tamanna aamma internettikkut niuernermut atuuppoq. 


 


Imm. 2-imut 


Inatsisartut inatsisaat kalaallit assarsorlutik kusarnartuliaannik sanalugaannillu 


ataasiaannartumik tunisinermut atuutinngilaq.  


 


§ 2-imut 


 


Imm. 1-imut 







 12 


Aalajangersagaq malillugu inuussutissarsiummik ingerlataqartup, niuertarfiup initaani 


imaluunniit tuniniaaviani aamma qamutini tuniniaavinni, IIN-imi normu kiisalu 


inuussutissarsiummik ingerlataqartup aqqa najugaalu ersarissumik allallugit 


allagartaliisoqarsimanissaa qulakkiissavaa.  


 


Imm. 2-imut 


Aalajangersagaq malillugu niuffaffimmi, saqqummersitsivimmi, nuisitsivimmi imaluunniit 


timersortartut katerisimaarnerannik aaqqissuisoq, aaqqissuussinermi inuussutissarsiummik 


ingerlataqartut tamarmik atii, najugai aamma IIN-imi normui allallugit 


allattuiffiliorsimassaaq. Atuisunut inatsimmi ukiunik marlunnik 


naammagittaalliorsinnaanissamut killissaliussap iluani atuisup attaveqarfissanut 


paasissutissanik pissarsisinnaanissaa qulakkeerniarlugu, aaqqissuussisup allattuiffik ukiuni 


marlunni paarissavaa. 


 


§ 3-imut 


 


Imm. 1-imut 


Imigassamik aalakoornartortalimmik tuniniaanermi ammasarfissanut maleruagassat aamma 


tupanik aammalu imigassanik aalakoornartortalinnik inuusuttunut tuniniaanissamik 


inerteqquteqarnermut maleruagassat malinneqarnerisa nakkutigineqarnissaat 


eqqarsaatigalugu, suliffeqarfik erseqqinnerusumik ataavartussatut iluseqassasoq pillugu 


piumasaqaateqarnissaq pisariaqarsorineqarpoq. Aalajangersagaq nioqqutissanik 


akitsuuserneqartussaasunik tunisinermut atuutissaaq, tassani akitsuutinik 


akiliinngitsoortoqarsinnaaneranik sunniuteqarluartumik nakkutiginninnissamut suliffeqarfiup 


ataavartuunerusumik iluseqarnissaa pisariaqarluni. Taamaalilluni aalajangersakkani 


piumasaqaatigineqarpoq, tupanik nioqqutissiat, imigassat 1,21 procentimik annertunermillu 


aalakoornartortaqartut, imeruersaatit kiisalu sukkulaatinik sukkunillu nioqqutissiat, 


taamaallaat tuniniaasarfinnit piffissami ataatsimoortumi minnerpaamik qaammatinik 


sisamanik sivisussuseqartumi minnerpaamik sapaatip akunneranut ataasiarluni 


tuniniaaviusartunit tuniniarneqaqqusaapput. 


 


Imm. 2-imut 


Taamaattorli nioqqutissanik imm. 1-imi pineqartunut ilaasunik niuffaffinnik, 


saqqummersitsinernik, nuisitsinernik aamma timersortartut katerisimaarnerannik 


ingerlatsinermi tuniniaaneq, piumasaqaammi tassani pineqartunut ilaanngilaq. Tassani 


aaqqissuussinerit sivikitsuinnarmik sivisussuseqarajuttut pineqarput. Taamaalilluni 


ilaatitsinnginneq aamma nuannaffinnut aammalu tivolinut angalaavartunut atuuppoq.   


 


§ 4-imut 


 


Imm. 1-imut 

Taamaalillutik Naalakkersuisut siunnersuummi § 3, imm. 1-ip malinneqarnissaa 


nakkutigisinnaassavaat, taanna malillugu tupanik nioqqutissiat, imigassat 1,21 procentimik 


annertunermilluunniit aalakoornartortallit, imeruersaatit il.il. (assersuutigalugu sodavandit), 


kusanarsaatit tipigissaatillu kiisalu sukkulaatinik sukkunillu nioqqutissiat, taamaallaat 


tuniniaasarfinnit piffissami ataannartumi minnerpaamik qaammatinik sisamanik 


sivisussusilimmi sapaatip akunneranut ataasiarluni tuniniaanermik ingerlatsiviusartunit 


tuniniarneqarsinnaapput. 


 


Siunnersuummi imm. 1-ip atuunnerani, Naalakkersuisut inuussutissarsiuteqarnermut inatsit 


malillugu aamma inuussutissarsiummik ingerlataqartut nioqqutissanik taakkuninnga 


ataasiakkaanik tuniniaasartut tamaasa nakkutiginissaannut periarfissaqalissapput. 


 


Imm. 2-imut   


Inunnut pineqartunut inatsit naapertorlugu oqartussaasut nakkutilliinermik ingerlatsinerannut 


ikiuunnissamut pisussaaffeqartunut, nioqqutissanik piginnittoq kiisalu inuk taakkuninnga 


pigisaqartuusoq pineqartunut ilaapput. 


 


Inuup taamaalilluni nioqqutissat pineqartumit pigineqanngitsut innersuussutigisinnaanngilaa, 


taamaalillunilu ikiuunnissamut pisussaaffeqanngitsoorsinnaanani imaluunniit pissutsinut 


akisussaasuunngitsoorsinnaanani. 


 


§ 5-imut 


 


Imm. 1-imut 


Aalajangersakkat pineqaatissiissuteqarnissamik pisussaaffiliiffiusut, atuisup niuertumik 


kinaassusersiinissamut periarfissai eqqarsaatigalugit toqqarneqarput taamaattumillu atuisumik 


illersuutaallutik. § 3, imm. 1-imut tunngatillugu pineqaatissiinissamik pisussaaffiliisoqarpoq, 


pissutigalugu taakkua nioqqutissanut immikkut akitsuusersugaasunut tunngasuummata, 


taamaattumillu pisariaqartumik nakkutiginnittoqarnissaa taamaalillunilu akitsuusiinissamik 


pinngitsuuinissap qulakkeerneqarnissaa pisariaqartinneqarluni. 


 


Pineqaatisseeriaaseq annertoqqatigiimmik assigiisitsinissamut tunngaviusoq aallaavigalugu 


aalajangersarneqarpoq. 


 


Imm. 2-imut 


Akileeqqusissutaasup annertussusissaanik aalajangersaanermi, piffissami §§ 2-imi aamma 3-


imi aalajangersakkanik unioqqutitsivigisaani suliffeqarfiup kaaviiaartitai 


eqqarsaatigineqassapput. Imm. 2-imi aalajangersakkanut siunnersuummi 


erseqqissarneqassaaq, siunnersuummi aalajangersakkanik unioqqutitsineq aningaasatigut 


imminut akilersinnaassanngitsoq aammalu ataasiakkaanik niueruteqarneq atugassarititaasut 


assigiit tunngavigalugit pisassasoq.   

Imm. 3-imut 


Aalajangersakkami aalajangersarneqarpoq inuit pisinnaatitaallutillu pisussaatitaasut 


akileeqqusissuteqarnermik pineqaatissinneqarsinnaasut. Tassa imaappoq ingerlatseqatigiiffiit 


suliffeqarfiillu ingerlatseqatigiiffimmut sanilliunneqarsinnaasut akisussaatinneqarsinnaasut. 


 


Imm. 4-imut 


Siunnersuutigineqarpoq akileeqqusissutit pineqaatissiissutaasut Nunap karsianut 


nakkartinneqartassasut. 


 


§ 6-imut 


 


Imm. 1-imut 


Siunnersuutigineqarpoq Inatsisartut inatsisaat 1. januar 2013 atuutilissasoq. 


 


Imm. 2-imut 


Kalaallit Nunaanni inuussutissarsiummik ingerlataqarneq pillugu Inatsisartut inatsisaat nr. 12, 


12. november 2001-imeersoq, Inatsisartut inatsisaatigut nr. 5, 27. marts 2006-imeersukkut 


allannguuteqartinneqartoq, tamatuma peqatigisaanik atorunnaarsinneqarpoq.   





